
SESIÓN EXTRAORDINARIA E URXENTE DA XUNTA DE GOBERNO LOCAL DO DÍA 28 DE

SETEMBRO DE 2017

No despacho de Alcaldía do Concello de Cambre, ás dezanove horas e trinta minutos do día vinte
e oito de setembro de dous mil  dezasete, baixo a presidencia do señor alcalde don Óscar A.
García Patiño, reúnese a Xunta de Goberno Local, co fin de realizar a sesión extraordinaria e
urxente convocada para o efecto.

Asisten  os  concelleiros  que  a  continuación  se  relacionan,  segundo  nomeamento  efectuado
mediante  Resolución  da  Alcaldía  número 1840  de data  18  de  novembro  de  2016:  don  Juan
Evaristo Rodríguez Vázquez, don Juan González Leirós, dona Leonor Fernández Grande, dona
Elisa Pestonit  Barreiros, dona Josefa Vázquez Soto, don Ramón Boga Moscoso e don Daniel
Carballada Rodríguez.

Faise constar que asisten á sesión dona Mª Dolores Blanca García Fernández, concelleira con
delegación especial dos servizos de Participación Cidadá e Movemento Asociativo, incluídos na
Área de Presidencia; dona Mª Jesús Gómez González, concelleira con delegación especial dos
servizos  de  Igualdade,  Terceira  Idade,  Acción  Voluntaria  e  Educación,  incluídos  na  Área  de
Recursos Humanos, Servizos Sociais e Educación; e don Brais Cubeiro Fernández, concelleiro
con  delegación  especial  do  servizo  de  Deportes,  incluído  na  Área  de  Cultura,  Deportes  e
Mobilidade, isto en aplicación do disposto no artigo 133.3 do Regulamento orgánico municipal.

Intervén como secretaria xeral dona Maria Luisa de la Red Ampudia.

Aberto  o  acto  pola  presidencia,  examináronse  os  asuntos  incluídos  na  orde  do  día  da
convocatoria.

1º. Pronunciamento da Xunta de Goberno Local respecto da urxencia da convocatoria e dos
seguintes  asuntos  a  tratar,  de  conformidade  co  establecido  no  artigo  133.1  a)  do
Regulamento orgánico municipal

O  Sr.  alcalde  explica  que,  tal  e  como  consta  na  resolución  de  convocatoria  desta  sesión
extraordinaria e urxente, a urxencia da convocatoria vén xustificada porque a Xunta de Goberno
Local, na súa sesión ordinaria do día 26 de setembro de 2017, acordou deixar sobre a mesa a
aprobación das tarifas e reducións do programa “Mañanceiro” de protección, vixilancia e almorzo
aos  escolares  dos  CEIP  do  Concello  de  Cambre,  debido  a  imposibilidade  de  asistencia  da
concelleira de Integración Social, Familia, Muller,  Terceira Idade, Políticas de Igualdade, Acción
Voluntaria  e Educación,  que debía  informar  respecto das suxestións  efectuadas polos  grupos
municipais  do  Partido  Popular  e  ACdC-SON  na  sesión  ordinaria  conxunta  das  Comisións
Informativas  Permanentes  do  día  21  de  setembro  de  2017,  sesión  na  que  se  ditaminou
favorablemente a proposta de aprobación das citadas tarifas.

Unha vez analizadas as citadas cuestións, e tendo en conta que a empresa concesionaria do
programa xa está prestando o servizo no presente mes de setembro, dende o Departamento de
Educación manifestouse a urxente necesidade de aprobar as tarifas aplicables á maior brevidade
posible, co fin de poder aplicalas aos usuarios xa no presente mes.

Por outra parte, a técnica de xestión de Administración xeral, responsable de Contratación, emitiu
un informe, co conforme da secretaria e interventor municipais, de data 28 de setembro de 2017,
no que se xustifica a necesidade de modificar os pregos de cláusulas administrativas particulares
aprobados para a dita contratación, co fin de adaptalos á normativa europea no que se refire á
presentación de documentos polos licitadores no Sobre A “Documentación Xeral”. 

Esta  aprobación  ten  tamén  carácter  de  urxencia,  xa  que  sen  ela  non  pode  xestionarse  a
publicación do anuncio de licitación no Diario Oficial da Unión Europea.

Sometido a votación ordinaria, a Xunta de Goberno Local, por unanimidade dos oito concelleiros
que a compoñen, acordou ratificar a urxencia da convocatoria e dos seguintes asuntos a tratar,
isto de conformidade co establecido no artigo 133.1 a) do Regulamento orgánico municipal.

2º.  Aprobación,  se  procede,  das  tarifas  e  reducións  do  programa  “Mañanceiro”  de
protección, vixilancia e almorzo aos escolares dos CEIP do Concello de Cambre

Vista a proposta de Alcaldía de data 22 de setembro de 2017 que literalmente se transcribe a
continuación:

“Visto que con data 12 de xuño de 2017 no Boletín Oficial da Provincia de A Coruña publícase o
anuncio de procedemento aberto (con multiplicidade de criterios de valoración) da concesión do
programa “Mañanceiro”, de protección, vixilancia e almorzo aos escolares dos centros públicos de
educación infantil e primaria do Concello de Cambre.

Visto o informe da animadora deportiva adscrita a educación,  co conforme do coordinador de
actividades culturais e educativas sobre a aprobación das tarifas do programa Mañanceiro logo da
nova contratación deste servizo para o curso 2017-2018.

Visto o ditame favorable emitido pola Comisión Informativa de Economía, Facenda, Seguridade
Cidadá e Participación, e pola Comisión Informativa de Servizos, Xuventude, Cultura, Deportes,
Recursos Humanos e Benestar Social, na sesión ordinaria conxunta do día 21 de setembro de
2017.

Tendo en conta que a corporación municipal en Pleno en sesión ordinaria celebrada o día 27 de
abril de 2017 adoptou o acordo de delegar na Xunta de Goberno Local a fixación das contías dos
prezos públicos e dos prezos privados nos casos de concesión administrativa e a resolución de
recursos que poidan formularse no exercicio das atribucións delegadas, das que, unha vez fixadas
se dará conta ao Pleno na primeira sesión que se celebre, propoño a adopción dos seguintes
ACORDOS: 

Primeiro: Aprobar as seguintes tarifas e reduccións do programa “Mañanceiro”  de protección,
vixilancia e almorzo aos escolares dos CEIP do Concello de Cambre: 

Tarifa Xeral: O importe das tarifas que terán que abonar os participantes é o seguinte:

Mes completo Centros de 1,5 horas Centros de 2 horas

Con almorzo (IVE do servizo de almorzo incluído, 10%) 29,40 40,60

Sen almorzo 19,60 27,51

Días soltos Centros de 1,5 horas Centros de 2 horas

Con almorzo (IVE do servizo de almorzo incluído, 10%) 1,26 1,40

Sen almorzo 0,77 0,84

Beneficios fiscais: As anteriores tarifas veranse reducidas nas seguintes porcentaxes:

1.- O 50% da tarifa se a situación dun dos proxenitores do participante é de desemprego e o
100% se están os dous desempregados. O solicitante deberá achegar fotocopia compulsada da
tarxeta de demandante de emprego.

2.- O 50% da tarifa no caso de familias numerosas cun participante, o 60% no caso de dous
usuarios,  o 70% en caso de tres usuarios, o 80% en caso de catro usuarios, o 90% en caso de
cinco usuarios e o 100% en caso de 6 usuarios ou máis. A porcentaxe que corresponda aplicarase
a cada un dos participantes.  O solicitante  deberá achegar  fotocopia  compulsada do título  de
familia numerosa.  
 
3.- O 100% da tarifa no caso de familias monoparentais. O solicitante deberá achegar fotocopia
compulsada do libro de familia e da documentación que xustifique dita situación.

4.- O 100% da tarifa en caso de familias con fillos discapacitados, en idade escolar. O solicitante
deberá achegar fotocopia compulsada do certificado de minusvalía.

5.- O 100 % da tarifa en caso de familias que acrediten a súa falta de capacidade económica para
o pagamento das cotas correspondentes, segundo informe dos Servicios Sociais do Concello de
Cambre ao respecto. 

Prevalecerá  a  reducción  de  maior  contía  naqueles  casos  nos  que  o  solicitante  poida  ser
beneficiario de máis dunha reducción, non sendo acumulables.

Segundo: Publicar as tarifas e reduccións aprobadas para xeral coñecemento.

Terceiro: Dar conta ao Pleno na seguinte sesión ordinaria que teña lugar.”

A Xunta de Goberno Local, por unanimidade dos oito concelleiros que a compoñen, aprobou a
proposta tal e como foi transcrita.

3º. Proposta de modificación dos pregos de cláusulas administrativas particulares para a
contratación do servizo de redacción do Plan xeral de ordenación municipal do Concello de
Cambre, co fin de adaptalos á normativa europea respecto da presentación de documentos
no Sobre A “Documentación Xeral” polos licitadores. Expediente: 2017/C004/000007

Vista a proposta de Alcaldía de data 28 de setembro de 2017 que literalmente se transcribe a
continuación:

“A Xunta  de Goberno Local  do Concello  de Cambre,  na súa sesión  ordinaria  de data  26 de
setembro  actual,  aprobou  incoar  expediente  de  contratación  para  adxudicar  o  servizo  de
redacción  do  Plan  xeral  de  ordenación  municipal  do  Concello  de  Cambre,   aprobando  o
expediente, así como o prego de cláusulas administrativas particulares, e mailo de prescricións
técnicas, e as características propias deste contrato, tal e como aparecen reflectidas no Anexo I
do prego administrativo.

No  antedito  prego  de  cláusulas  administrativas  particulares,  requiríase,  no  sobre  “A”,  a
presentación  polos  licitadores  da  documentación  acreditativa  do  cumprimento  dos  requisitos
previos aos que fai referencia o artigo 146.1 do Texto refundido da Lei de contratos do sector
público.

O artigo 59 da Directiva 2014/24 UE do Parlamento Europeo e do Consejo, do 26 de febreiro de
2014, sobre contratación pública, establece que no momento da presentación das solicitudes de
participación  ou  das  ofertas,  os  poderes  adxudicadores  aceptarán  como  proba  preliminar  o
“documento  europeo  único  de  contratación”,  consistente  nunha  declaración  actualizada  do
interesado, en substitución dos certificados expedidos polas autoridades públicas ou por terceiros
que  confirmen  que  cumpre  as  condicións  de  capacidade,  solvencia  económica,  financeira  e
técnica,  esto  coa  finalidade  de  reducir  as  cargas  administrativas  tanto  das  entidades
adxudicadoras como dos licitadores, en particular, as pequenas e medianas empresas.

Por  isto,  procede a modificación do prego de cláusulas  administrativas  particulares,  co fin de
incluír a posibilidade de que os licitadores formulen a declaración de conformidade co modelo
normalizado  do  documento  europeo  único  de  contratación,  establecido  no  Regulamento  de
execución (UE) 2016/7 da Comisión, de 5 de xaneiro de 2016.

Visto  o  informe  emitido  pola  técnica  de  xestión  de  Administración  xeral,  responsable  de
Contratación,  co conforme da secretaria  e interventor municipais,  de data 28 de setembro de
2017, ao cal se achega o prego de cláusulas administrativas particulares unha vez adaptado, e no
que se formula ao órgano de contratación a proposta de acordos a adoptar.

Vista a proposta do concelleiro delegado da Área de Urbanismo, Obras e Medio Ambiente, de data
28 de setembro de 2017.

Por todo o exposto, e tendo en conta a delegación de atribucións desta Alcaldía a prol da Xunta
de Goberno Local efectuada mediante Resolución número 447/2016, do 18 de marzo, propoño a
adopción do seguinte ACORDO:

Aprobar o prego de cláusulas administrativas particulares asinado con data do 28 de setembro de
2017,  para  a  contratación  mediante  procedemento  aberto  (con  multiplicidade  de  criterios  de
valoración e suxeito a regulación harmonizada), e con tramitación documentalmente simplificada,
para adxudicar o servizo de redacción do Plan xeral  de ordenación municipal  do Concello  de
Cambre, mantendo nos seus mesmos termos o contido dos acordos adoptados pola Xunta de
Goberno Local  do Concello  de Cambre con data do 26 de setembro actual  no expediente nº
2017/C004/000007.”

A Xunta de Goberno Local, por unanimidade dos oito concelleiros que a compoñen, aprobou a
proposta tal e como foi transcrita.

A solicitude de don Juan Evaristo Rodríguez Vázquez e don Daniel Carballada Rodríguez faise
constar que os ditos concelleiros renuncian á percepción das asistencias correspondentes a esta
sesión.

E non habendo máis asuntos que tratar, remata a sesión sendo as dezanove horas e corenta
minutos, do que eu, secretaria, certifico.

O presidente A secretaria

Óscar A. García Patiño Maria Luisa de la Red Ampudia

